
ކާބޯތަކެތި ނެގުމާއި، ރިކޯލްކުރުމާއި، ނައްތާލުމުގެ އިޖުރާއަތު ބަޔާންކުރުމުގެ ގަވާއިދު

	އެއްވަނަ ބާބު
ފެށުން

	ތަޢާރުފާއި ނަން
	1. 
	(ހ)
	
	މިއީ، ޤާނޫނު ނަންބަރު 6/2024 (ކާބޯތަކެތީގެ ރައްކާތެރިކަމުގެ ޤާނޫނު) ގެ 65 ވަނަ މާއްދާއާއި 71 ވަނަ މާއްދާއަށް ރިޢާޔަތްކޮށް ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދުތަކުގައި ބަޔާންކޮށްފައިވާ މިންގަނޑުތަކާ ޚިލާފަށް ހުންނަ ކާބޯތަކެތި ހިފެހެއްޓުމާއި ނެގުމާއި، ބާޒާރަށް ނެރެފައިވާ ކާބޯތަކެތީގެ ބާވަތެއް ބާޒާރުން ނެގުމުގެ ޝަރުޠުތަކާއި ހަމަތަކާއި، އަނބުރާ ނަގާ ޙާލަތުގައި ޢަމަލުކުރަންޖެހޭ އުސޫލުތައް ބަޔާންކުރުމާއި، އެ ޤާނޫނުގެ ދަށުން އޮތޯރިޓީން އަންގައިގެން ނައްތާލަންޖެހޭ ކާބޯތަކެތި ނައްތާލުމުގައި ޢަމަލުކުރަންޖެހޭ އުސޫލުތައް ބަޔާންކުރުމުގެ ގަވާއިދެވެ.

	
	
	(ށ)
	
	މި ގަވާއިދަށް ކިޔާނީ "ކާބޯތަކެތި ނެގުމާއި، ރިކޯލްކުރުމާއި، ނައްތާލުމުގެ އިޖުރާއަތު ބަޔާންކުރުމުގެ ގަވާއިދު" އެވެ.

	
	
	(ނ)
	
	މި ގަވާއިދަކީ ޤާނޫނު ނަންބަރު 6/2024 (ކާބޯތަކެތީގެ ރައްކާތެރިކަމުގެ ޤާނޫނު) ގެ 99 ވަނަ މާއްދާގެ (ށ) ގެ (14) އަދި (15) ވަނަ ނަންބަރުގެ ދަށުން ބާރު ލިބިގެން އެކުލަވާލާފައިވާ ގަވާއިދެކެވެ.

	މަޤްޞަދު
	2. 
	
	
	މި ގަވާއިދުގެ މައިގަނޑު މަޤްޞަދުތައް ތިރީގައި ބަޔާންކޮށްފައި އެވަނީއެވެ.

	
	
	(ހ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 65 ވަނަ މާއްދާގެ ދަށުން ކާބޯތަކެތި ހިފަހައްޓައި ނެގުމުގައި ޢަމަލުކުރާނެ އުސޫލު ބަޔާންކުރުން؛

	
	
	(ށ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 71 ވަނަ މާއްދާގެ ދަށުން ބާޒާރަށް ނެރެފައިވާ ކާބޯތަކެތީގެ ބާވަތެއް ބާޒާރުން ނެގުމުގެ ޝަރުޠުތަކާއި ހަމަތަކާއި، އަނބުރާ ނަގާ ޙާލަތުގައި ޢަމަލުކުރާނެ އުސޫލު ބަޔާންކުރުން؛

	
	
	(ނ)
	
	ކާބޯތަކެތީގެ ޚިދުމަތްދޭ ފަރާތްތަކުން ރިކޯލް ނިޒާމު ޤާއިމުކުރުމުގެ މިންގަނޑު ބަޔާންކުރުން؛

	
	
	(ރ)
	
	ކާބޯތަކެތީގެ ރައްކާތެރިކަމުގެ ޤާނޫނާއި މި ގަވާއިދާ އެއްގޮތްވާ ގޮތުގެމަތިން ޢަމަލުނުކުރާ ފަރާތްތަކަށް ފިޔަވަޅުއަޅައި ޖޫރިމަނާކުރުމުގެ އުސޫލު ބަޔާންކުރުން؛

	
	
	(ބ)
	
	އޮތޯރިޓީން އަންގައިގެން ކާބޯތަކެތި ނައްތާލުމުގައި ޢަމަލުކުރަންޖެހޭ އުސޫލުތަކާއި މިންގަނޑުތައް ކަނޑައެޅުން؛

	
	
	(ޅ)
	
	ކާބޯތަކެތީގެ ރައްކާތެރިކަމުގެ ޤާނޫނާއި މި ގަވާއިދާ އެއްގޮތްވާ ގޮތުގެމަތިން ޢަމަލުނުކުރާ ފަރާތްތަކަށް ފިޔަވަޅުއަޅައި ޖޫރިމަނާކުރުމުގެ އުސޫލު ބަޔާންކުރުން.

	ގަވާއިދު ހިނގާ ފަރާތްތައް
	3. 
	
	
	މި ގަވާއިދު ހިނގާނީ އަންނަނިވި ފަރާތްތަކުގެ މައްޗަށެވެ.

	
	
	(ހ)
	
	ކާބޯތަކެތި އުފައްދާ ނުވަތަ ތައްޔާރުކުރާ ފަރާތްތައް؛

	
	
	(ށ)
	
	ކާބޯތަކެތި ގަނެވިއްކުމުގެ މަސައްކަތް ކުރާ ފަރާތްތައް؛

	
	
	(ނ)
	
	ކާބޯތަކެތި ގުދަންކުރާ ފަރާތްތައް؛

	
	
	(ރ)
	
	ކާބޯތަކެތި އިމްޕޯޓުކުރާ ނުވަތަ އެކްސްޕޯޓުކުރާ ފަރާތްތައް؛

	
	
	(ބ)
	
	ކާބޯތަކެތީގެ ޚިދުމަތްދޭ ފަރާތްތައް؛

	
	
	(ޅ)
	
	ކާބޯތަކެތީގެ ވިޔަފާރި ކުރާ ފަރާތްތައް؛

	
	
	(ކ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ ތަރަހައިގެ ތެރޭގައި ހިމެނޭ އެހެނިހެން ފަރާތްތައް؛ 

	
	
	(އ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ ދަށުން ކާބޯތަކެތީގެ ރައްކާތެރިކަން ދެމެހެއްޓުމުގެ މަސްއޫލިއްޔަތުތައް ޙަވާލުކޮށްފައިވާ ފަރާތްތައް.                                            

	ދެވަނަ ބާބު
ކާބޯތަކެތި ހިފެހެއްޓުމާއި ނެގުން

	ކާބޯތަކެތި ހިފެހެއްޓުމާއި ނެގުން
	4. 
	(ހ)
	
	އަންނަނިވި ޙާލަތްތަކުގައި ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން ހަދާ ގަވާއިދުގައި ބަޔާންކޮށްފައިވާ ކާބޯތަކެތީގެ މިންގަނޑުތަކާ ޚިލާފަށް އެއްވެސް ފަރާތަކުން ކާބޯތަކެތި އުފައްދާ ކަމަށް ނުވަތަ ވިއްކާ ކަމަށް ނުވަތަ އެކްސްޕޯޓުކުރާ ކަމަށް ނުވަތަ އިމްޕޯޓުކުރާ ކަމަށް ނުވަތަ ގުދަންކުރާ ކަމަށް ނުވަތަ ބަންދުކުރާ ކަމަށް އެކަށީގެންވާ ހެކީގެ މައްޗަށް ބިނާކޮށް އޮތޯރިޓީއަށް ސާބިތުވެއްޖެނަމަ، އެފަދަ ކާބޯތަކެތި ހިފަހައްޓައި، އެ ތަކެތި ނެގުމުގެ ބާރު އޮތޯރިޓީއަށް ލިބިގެންވެއެވެ. 

	
	
	
	(1) 
	އޮތޯރިޓީން ހަދާ އިންސްޕެކްޝަނެއްގައި ކާބޯތަކެއްޗަކީ ކަނޑައަޅާފައިވާ މިންގަނޑާ ޚިލާފަށް ހުރި ކާބޯތަކެތި ކަމަށް ފެނުން؛

	
	
	
	(2) 
	އޮތޯރިޓީއަށް ލިބޭ ޝަކުވާ ނުވަތަ ރިޕޯޓަކާ ގުޅިގެން، އޮތޯރިޓީން އެ ކާބޯތަކެތީގެ ތަޙްލީލެއް ހެދުމަށްފަހު އެ ކާބޯތަކެއްޗަކީ ކަނޑައަޅާފައިވާ މިންގަނޑާ ޚިލާފަށް ހުރި ކާބޯތަކެތި ކަމަށް ފެނުން.

	
	
	(ށ)
	
	މި މާއްދާގެ (ހ) ގެ ދަށުން އޮތޯރިޓީން ނަގާ ނުވަތަ ހިފަހައްޓާ ކާބޯތަކެތި ހިފަހައްޓާފައިވާކަން އެތަކެތީގެ ވެރިފަރާތަށް އަންގަންވާނެއެވެ. އަދި އެތަކެތި ހިފަހައްޓާތާ 7 (ހަތެއް) ދުވަހުގެ ތެރޭގައި އަންނަނިވި ގޮތްތަކުންކުރެ ގޮތަކަށް ޢަމަލުކުރުމަށް އޮތޯރިޓީން ކާބޯތަކެތީގެ ވެރިފަރާތަށް ނުވަތަ ކާބޯތަކެތީގެ ޚިދުމަތްދޭ ފަރާތަށް ލިޔުމުން އަންގަންވާނެއެވެ.

	
	
	
	(1) 
	އޮތޯރިޓީގެ ބެލުމުގެ ދަށުގައި ބެހެއްޓުމަށް، އޮތޯރިޓީން ކަނޑައަޅާ ތަނެއްގައި ބެހެއްޓުމަށްޓަކައި ކާބޯތަކެތި އެ ތަނަކަށް ގެންދިޔުމަށް؛ ނުވަތަ

	
	
	
	(2) 
	އަވަހަށް ހަލާކުވެދާފަދަ އެއްޗެއްނަމަ ނުވަތަ ޞިއްޙަތަށް ގެއްލުމެއްވެދާނެފަދަ ނުރައްކަލެއް އޮތްނަމަ، މި ގަވާއިދުގައި ބަޔާންކޮށްފައިވާ އިޖުރާއަތާ އެއްގޮތްވާ ގޮތުގެމަތިން އެ ކާބޯތަކެތި ނައްތާލުމަށް.

	އޮތޯރިޓީން ފޮނުވާ އެންގުމުގެ މިންގަނޑު
	5. 
	(ހ)
	
	މި  ގަވާއިދުގެ 4 ވަނަ މާއްދާގެ ދަށުން އޮތީރިޓީން އަންގާ އެންގުމުގައި މަދުވެގެން އަންނަނިވި ކަންކަން ފުރިހަމަވާންވާނެއެވެ.

	
	
	
	(1) 
	އެންގުން ރައްދުވާ ފަރާތުގެ ނަމާއި، އެޑްރެހާއި، ގުޅޭނެ މަޢުލޫމާތު؛

	
	
	
	(2) 
	ނެގުމަށް އަންގާ ކާބޯތަކެތީގެ ނަމާއި ބާވަތާއި ބްރޭންޑާއި ބެޗް ނަންބަރު؛

	
	
	
	(3) 
	އެންގުން އަންގާ ތާރީޚް؛

	
	
	
	(4) 
	އެންގުން އަންގާ ސަބަބު؛

	
	
	
	(5) 
	މި ގަވާއިދުގެ 4 ވަނަ މާއްދާގެ (ށ) ގައި ބަޔާންކޮށްފައިވާ ގޮތްތަކުގެ ތެރެއިން ޢަމަލުކުރުމަށް އަންގާ ގޮތް؛

	
	
	
	(6) 
	މި ގަވާއިދުގެ 4 ވަނަ މާއްދާގެ (ށ) ގައި ބަޔާންކޮށްފައިވާ ގޮތްތަކުގެ ތެރެއިން (1) ވަނަ ނަންބަރުގައި ބަޔާންކޮށްފައިވާ ގޮތަށް ޢަމަލުކުރަން އަންގާނަމަ، ކާބޯތަކެތި ގެންދަންޖެހޭ ތަނާއި ވަގުތާއި، އެ ތަނަކުން ކާބޯތަކެއްޗާ ޙަވާލުވާނެ ފަރާތުގެ މަޢުލޫމާތު؛

	
	
	
	(7) 
	މި ގަވާއިދުގެ 4 ވަނަ މާއްދާގެ (ށ) ގައި ބަޔާންކޮށްފައިވާ ގޮތްތަކުގެ ތެރެއިން (1) ވަނަ ނަންބަރުގައި ބަޔާންކޮށްފައިވާ ގޮތަށް ޢަމަލުކުރަން އަންގާނަމަ، ކާބޯތަކެތި ހިފަހައްޓާ ތާރީޚުން ފެށިގެން މި ގަވާއިދުގެ 8 ވަނަ މާއްދާއިން ވެރިފަރާތަށް ކާބޯތަކެއްޗަކީ ކަނޑައަޅައިފައިވާ މިންގަނޑުތަކާ ޚިލާފުނުވާ ތަކެތިކަން ސާބިތުކުރުމަށް ލިބޭ ފުރުޞަތުގައި ހުށަހެޅުމެއް ހުށަހަޅަން ލިބޭ މުއްދަތު؛

	
	
	
	(8) 
	މި ގަވާއިދުގެ 4 ވަނަ މާއްދާގެ (ށ) ގައި ބަޔާންކޮށްފައިވާ ގޮތްތަކުގެ ތެރެއިން (2) ވަނަ ނަންބަރުގައި ބަޔާންކޮށްފައިވާ ގޮތަށް ޢަމަލުކުރަން އަންގާނަމަ، ކާބޯތަކެތި ނައްތާލަންޖެހޭ މުއްދަތު؛

	
	
	
	(9) 
	އޮޓޯރިޓީގެ އެންގުމާ އެއްގޮތަށް ޢަމަލުކޮށްފައިނުވާނަމަ، ދިވެހި ފުލުހުންގެ ޚިދުމަތުގެ އެހީތެރިކަމާއެކު އެ އަމުރު ތަންފީޛުކުރުމުގެ ބާރު އޮތޯރިޓީއަށް ލިބިގެންވާކަމުގެ އިންޒާރު.

	
	
	(ށ)
	
	މި މާއްދާގެ (ށ) ގެ ދަށުން އޮތީރިޓީން އަންގާ އެންގުމުގައި ސޮއިކުރަންވާނީ އޮތޯރިޓީގެ ޑިރެކްޓަރ ޖެނެރަލްކަމުގެ މަސައްކަތުގެ ޒިންމާ އެ ވަގުތަކު އަދާކުރާ ނުވަތަ ޙަވާލުކޮށްފައިވާ ފަރާތެކެވެ. 

	އޮތޯރިޓީގެ އެންގުން ފޮނުވުން

	6. 
	(ހ)
	
	އޮތޯރިޓީގެ އެންގުން ފޮނުވާނީ ކާބޯތަކެތީގެ ވެރިފަރާތަށް ނުވަތަ ކާބޯތަކެޓތގެ ޚިދުމަތްދޭ ތަނުގެ ގޮތުގައި އޮތޯރިޓީގައި ރަޖިސްޓަރީކޮށްފައިވާ ތަނުގެ އެޑްރެހަށް ނުވަތަ އެފަރާތުގެ ނުވަތަ ތަނުގެ އީ-މެއިލް އެޑްރެހަށެވެ. 

	
	
	(ށ)
	
	އޮތޯރިޓީން ފޮނުވާ އެންގުން ކާބޯތަކެތީގެ ވެރިފަރާތަށް ނުވަތަ ކާބޯތަކެތީގެ ޚިދުމަތްދޭ ފަރާތަކަށް ލިބުނުކަން އޮތޯރިޓީން ކަށަވަރުކުރަންވާނެއެވެ.

	
	
	(ނ)
	
	މި މާއްދާގެ (ހ) އާ އެއްގޮތްވާ ގޮތުގެމަތިން ޢަމަލުކުރުމަށްފަހު، އޮތޯރިޓީގެ އެންގުން ކާބޯތަކެތީގެ ވެރިފަރަތާ ނުވަތަ ކާބޯތަކެތީގެ ޚިދުމަތްދޭ ފަރާތަށް  ލިބުނުކަން އޮތޯރިޓީއަށް ކަށަވަރުނުކުރެވޭނަމަ، ކާބޯތަކެތީގެ ޚިދުމަތްދޭ ތަނުގައި އެންގުން ހަރުކޮށް، އެ އެންގުން އޮތޯރިޓީގެ ވެބްސައިޓުގައްޔާއި އެހެނިހެން ޕްލެޓްފޯމުތަކުގައި ޝާއިޢުކުރެވޭނެއެވެ. 

	
	
	(ރ)
	
	މި މާއްދާގެ (ނ) ގައިވާ ގޮތުގެމަތިން އޮތޯރިޓީގެ އެންގުން ތަނުގައި ހަރުކުރެވުމުން ނުވަތަ ޝާއިޢުކުރެވުމުން އެ އެންގުން އެ ފަރާތަކަށް ނުވަތަ ތަނަކަށް ދީފައިވާ ކަމުގައި ބެލެވޭނެއެވެ.

	އެންގުން ތަންފީޛުކުރުން
	7. 
	
	
	މި ގަވާއިދުގެ 4 ވަނަ މާއްދާގެ ދަށުން އޮތޯރިޓީން އަންގާ އެންގުމަކާ އެއްގޮތަށް އެންގުން ރައްދުވާ ފަރާތަކުން ޢަމަލުކޮށްފައިނުވާނަމަ، ދިވެހި ފުލުހުންގެ ޚިދުމަތުގެ އެހީތެރިކަމާއެކު އެ އަމުރު ތަންފީޛުކުރެވޭނެއެވެ.

	މިންގަނޑުތަކާ ޚިލާފުނުވާކަން ސާބިތުކޮށްދިނުމުގެ ފުރުޞަތު
	8. 
	(ހ)
	
	މި ގަވާއިދުގެ 4 ވަނަ މާއްދާގެ ދަށުން އޮތޯރިޓީން ހިފަހައްޓާ ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން ހަދާފައިވާ ގަވާއިދުތަކާއި މިންގަނޑުތަކާއި ޚިލާފުނުވާ ކާބޯތަކެތިކަމަށް ސާބިތުކުރުމުގެ ފުރުޞަތު ކާބޯތަކެތީގެ ވެރިފަރާތަށް ލިބިގެންވެއެވެ.

	
	
	(ށ)
	
	މި މާއްދާގެ (ހ) ގެ ދަށުން ހިފަހައްޓާފައިވާ ކާބޯތަކެއްޗަކީ މިންގަނޑުތަކާ ޚިލާފުނުވާ ކާބޯތަކެތިކަމަށް ސާބިތުކުރުމުގެ ފުރުޞަތު ލިބިދީފައިވަނީ އަވަހަށް ހަލާކުނުވާނެފަދަ ނުވަތަ ޞިއްޙަތަށް ގެއްލުމެއްވެދާނެފަދަ ނުރައްކަލެއް ކުރިމަތިނުވާނެފަދަ ކާބޯތަކެއްޗަކަށް ވުމާއެކު ނައްތާލުމަށް ކަނޑައަޅައިފައިނުވާ ކާބޯތަކެއްޗަށެވެ.

	
	
	(ނ)
	
	މި މާއްދާގެ (ހ) ގެ ދަށުން ހިފަހައްޓާފައިވާ ކާބޯތަކެއްޗަކީ މިންގަނޑުތަކާ ޚިލާފުނުވާ ކާބޯތަކެތިކަމަށް ސާބިތުކުރުމުގެ ފުރުޞަތު ދިނުމުގައި ހިފަހައްޓާފައިވާ ކާބޯތަކެތީގެ ޒާތާއި، ބާވަތާއި، ހިފެހެއްޓިއިރު ކާބޯތަކެތި ހުރި ޙާލަތަށް ބަލައި، ވެރިފަރާތުން ހުށަހެޅުން ހުށަހަޅަންޖެހޭ މުއްދަތު ކަނޑައަޅާނީ އޮތޯރިޓީންނެވެ.

	
	
	(ރ)
	
	މި މާއްދާގެ (ހ) ދަށުން ހިފަހައްޓާފައިވާ ކާބޯތަކެއްޗަކީ މިންގަނޑުތަކާ ޚިލާފުނުވާ ކާބޯތަކެތިކަމަށް ސާބިތުކުރުމުގެ ގޮތުން ކާބޯތަކެތީގެ ވެރިފަރާތުން ހުށަހަޅާ ހުށަހެޅުންތަކަކީ ފަންނީ ހޯދުންތަކާއި އޮތޯރިޓީން ބަލައިގެންފައިވާ ލެބޯޓަރީއަކުން ތައްޔާރުކޮށްފައިވާ ލިޔުން ނުވަތަ ހެކިތައް ކަމުގައިވާންވާނެއެވެ.

	
	
	(ބ)
	
	މި މާއްދާގެ (ހ) ގެ ދަށުން ކާބޯތަކެތީގެ ވެރިފަރާތުން ހުށަހަޅާ ހުށަހެޅުންތައް ގިނަވެގެން 30 (ތިރީސް) ދުވަހުގެ ތެރޭގައި ބަލައި، އެ ހުށަހެޅުމާމެދު އޮތޯރިޓީން ގޮތެއް ނިންމަންވާނެއެވެ.

	
	
	(ޅ)
	
	މި މާއްދާގެ (ބ) އެހެން އޮތްކަމުގައިވިޔަސް، ހުށަހެޅުމެއް ބެލުމަށް ކުރަންޖެހޭ ތަޙްލީލުތައް ފުރިހަމަކުރުމަށް އިތުރު މުއްދަތު ހޭދަވާނަމަ، އެ ކަން ހުށަހެޅުން ހުށަހެޅި ފަރާތަށް އަންގައި، ތަޙްލީލުތައް ފުރިހަމަކުރުމަށް ނަގާނެ އެކަށީގެންވާ މުއްދަތަށް ބަލައި ނިންމުން ނިންމަންޖެހޭ މުއްދަތު އިތުރުކުރުމުގެ އިޚްތިޔާރު އޮތޯރިޓީއަށް ލިބިގެންވެއެވެ.

	
	
	(ކ)
	
	މި މާއްދާގެ ދަށުން ހުށަހަޅާ ހުށަހެޅުންތައް ބެލުމުގައި ކާބޯތަކެތީގެ ވެރިފަރާތުން ހުށަހަޅާފައިވާ ހެކިތަކާއި އޮތޯރިޓީން ބަލާ ބެލުންތަކައް ނުވަތަ ކުރާ ތަޙްލީލުތަކަށް އޮތޯރިޓީން ރިޢާޔަތްކުރަންވާނެއެވެ.

	
	
	(އ)
	
	މި މާއްދާގެ (ޅ) ގެ ދަށުން އޮތޯރިޓީން ނިންމާ ނިންމުން ހުށަހެޅުން ހުށަހެޅި ފަރާތަށް ލިޔުމުން ފޮނުވަންވާނެއެވެ.

	މިންގަނޑުތަކާ ޚިލާފުނުވާ ކާބޯތަކެތި އަނބުރާ ޙަވާލުކުރުން
	9. 
	(ހ)
	
	މި ބާބުގެ ދަށުން އޮތޯރިޓީން ހިފަހައްޓާފައިވާ ކާބޯތަކެއްޗަކީ ކަނޑައަޅާފައިވާ މިންގަނޑުތަކަށް ފެތޭ ކާބޯތަކެތިކަމަށް އޮތޯރިޓީއަށް ފެނިއްޖެނަމަ، އޮތޯރިޓީން އަންގާފައިވާ އެންގުން ބާޠިލްކޮށް، އެ ތަކެތި ވެރިފަރާތަށް ޙަވާލުކުރެވޭނެއެވެ.

	
	
	(ށ)
	
	މި މާއްދާގެ (ހ) ގެ ދަށުން ކާބޯތަކެތި އަނބުރާ ޙަވާލުކުރުމުގެ ގޮތުން، އެ ކާބޯތަކެތި އަނބުރާ ގެންދިއުމަށް އޮތޯރިޓީން ކަނޑައަޅާ ގޮތާއި ތަނާއި ވަގުތު ލިޔުމުން ތަކެތީގެ ވެރިފަރާތަށް އަންގަންވާނެއެވެ.

	
	
	(ނ)
	
	މި މާއްދާގެ (ށ) ގެ ދަށުން އޮތޯރިޓީން ކާބޯތަކެތި އަނބުރާ ޙަވާލުކުރުމަށް ކަނޑައާޅާފައިވާ ގޮތާ އެއްގޮތްވާ ގޮތުގެމަތިން އެ ކާބޯތަކެތި ވެރިފަރާތުން ގެންދަންވާނެއެވެ.

	
	
	(ރ)
	
	މި މާއްދާގެ (ށ) ގެ ދަށުން އޮތޯރިޓީން ކާބޯތަކެތި އަނބުރާ ގެންދިއުމަށް އަންގާ މުއްދަތުގެ ތެރޭގައި ގެންގޮސްފައިނުވާ ތަކެތި، ކާބޯތަކެތި އަނބުރާ ގެންދިއުމަށް އަންގާ ތާރީޚުން ފެށިގެން 1 (އެކެއް) މަސް ދުވަސް ހަމަވުމުން ނައްތާލެވޭނެއެވެ.

	ޚަރަދަށް ޒިންމާވުން
	10. 
	(ހ)
	
	މި ބާބުގެ ދަށުން އޮތޯރިޓީން އަންގާ އެންގުމަކަށް ޢަމަލުރުމުގައި ހިނގާ ޚަރަދަށް ޒިންމާވާނީ ކާބޯތަކެތީގެ ވެރިފަރާތަކުންނެވެ.

	
	
	(ށ)
	
	މި ބާބުގެ ދަށުން އޮތޯރިޓީން އަންގާ އެންގުމަކާ އެއްގޮތަށް ކާބޯތަކެތި ނިސްބަތްވާ ފަރާތުން ޢަމަލުނުކުރުމުގެ ސަބަބުން ދިވެހި ފުލުހުންގެ އެހީތެރިކަމާއެކު އެ އަމުރު ތަންފީޛުކުރުމަށް އޮތޯރިޓީން ކުރަން ޖެހުނު ޚަރަދު ހޯދުމަށް އޮތޯރިޓީން ލިޔުމުން ކާބޯތަކެތީގެ ވެރިފަރާތަށް އަންގަންވާނެއެވެ.

	
	
	(ނ)
	
	މި މާއްދާގެ (ށ) ގެ ދަށުން އޮތޯރިޓީން ފޮނުވާ ނޯޓިސްއާ އެއްގޮތްވާ ގޮތުގެމަތިން ޚަރަދުގެ ފައިސާ ދައްކާފައިނުވާނަމަ، އެ ފައިސާ ޝަރުޢީ ކޯޓުތައް މެދުވެރިކޮށް ހޯދުމުގެ ބާރު އޮތޯރިޓީއަށް ލިބިގެންވެއެވެ.

	ތިންވަނަ ބާބު
ކާބޯތަކެތި ރިކޯލްކުރުން

	ކާބޯތަކެތި ރިކޯލްކުރުން
	11. 
	(ހ)
	
	ކާބޯތަކެތީގެ ޚިދުމަތްދޭ ތަނަކުން ފޯރުކޮށްދިން ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފަށް ފޯރުކޮށްދީފައިވާ އެއްޗެއްނަމަ، އެ ތަކެތި ރިކޯލްކޮށް އަނބުރާ ބާޒާރުން ނަގަންވާނެއެވެ.

	
	
	(ށ)
	
	މި މާއްދާގެ (ހ)  އާ އެއްގޮތްވާ ގޮތުގެމަތިން ކާބޯތަކެތި ރިކޯލްކުރާނީ އަންނަނިވި  އުސޫލުތަކާ އެއްގޮތަށެވެ.

	
	
	
	(1) 
	ކާބޯތަކެތީގެ ޚިދުމަތްދޭ ތަނަކުން ފޯރުކޮށްދިން ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފަށް ފޯރުކޮށްދީފައިވާ އެއްޗެއްކަން އޮތޯރިޓީއަށް ސާބިތުވެގެން، އޮތޯރިޓީން ދޫކުރާ ރިކޯލް ނޯޓިސްއަކާ އެއްގޮތްވާ ގޮތުގެމަތިން؛

	
	
	
	(2) 
	ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފުވެގެން ނުވަތަ އެފަދަ ޙާލަތެއް މެދުވެރިވެދާނެކަމަށް ކާބޯތަކެތީގެ ޚިދުމަތްދޭ ފަރާތަށް އަމިއްލައަށް ފެނިގެން.

	އޮތޯރިޓީން ރިކޯލްކުރުން
	12. 
	(ހ)
	
	މި ގަވާއިދުގެ 11 ވަނަ މާއްދާގެ ދަށުން ކާބޯތަކެތި ރިކޯލްކުރުމުގެ ނޯޓިސް ދޫކުރުމުގެ ކުރިން އަންނަނިވި ކަންކަން އޮތޯރިޓީން ކުރަންވާނެއެވެ.

	
	
	
	(1) 
	ބާޒާރަށް ނެރެފައިވާ ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފަށް ފޯރުކޮށްދީފައިވާ އެއްޗެއްކަން ކަށަވަރުކުރުމަށް، އެ ތަކެތި ވަގުތީގޮތުން ހިފެހެއްޓުމާއި ވިއްކުން މަނާކުރުން؛

	
	
	
	(2) 
	ބާޒާރަށް ނެރެފައިވާ ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފަށް ފޯރުކޮށްދީފައިވާ އެއްޗެއްކަން ކަށަވަރުކުރުމަށް، އެ ތަކެތީގެ ސާމްޕަލް ނަގައި ތަޙްލީލުކުރުން.

	
	
	(ށ)
	
	އޮތޯރިޓީން ނެރޭ ރިކޯލް ނޯޓިސްގައި ސޮއިކުރަންވާނީ އޮތޯރިޓީގެ ޑިރެކްޓަރ ޖެނެރަލްކަމުގެ މަސައްކަތުގެ ޒިންމާ އެ ވަގުތަކު އަދާކުރާ ނުވަތަ ޙަވާލުކޮށްފައިވާ ފަރާތެކެވެ.

	އޮތޯރިޓީގެ ރިކޯލް ނޯޓިސް ފޮނުވުން
	13. 
	(ހ)
	
	އޮތޯރިޓީން ނެރޭ ރިކޯލް ނޯޓިސް ފޮނުވާނީ ކާބޯތަކެތީގެ ވެރިފަރާތުގެ ނުވަތަ ކާބޯތަކެޓީގެ ޚިދުމަތްދޭ ތަނުގެ ގޮތުގައި އޮތޯރިޓީގައި ރަޖިސްޓަރީކޮށްފައިވާ ތަނުގެ އެޑްރެހަށް ނުވަތަ އީ-މެއިލް އެޑްރެހަށެވެ. 

	
	
	(ށ)
	
	އޮތޯރިޓީން ފޮނުވާ ރިކޯލް ނޯޓިސް ކާބޯތަކެތީގެ ވެރިފަރާތަށް ނުވަތަ ކާބޯތަކެތީގެ ޚިދުމަތްދޭ ފަރާތަށް ލިބުނުކަން އޮތޯރިޓީން ކަށަވަރުކުރަންވާނެއެވެ.

	
	
	(ނ)
	
	މި މާއްދާގެ (ހ) އާ އެއްގޮތްވާ ގޮތުގެމަތިން ޢަމަލުކުރުމަށްފަހު، ރިކޯލް ނޯޓިސް ކާބޯތަކެތީގެ ވެރިފަރަތަށް ނުވަތަ ކާބޯތަކެތީގެ ޚިދުމަތްދޭ ފަރާތަށް ލިބުނުކަން އޮތޯރިޓީއަށް ކަށަވަރުނުކުރެވޭނަމަ، ކާބޯތަކެތީގެ ޚިދުމަތްދޭ ތަނުގައި ނޯޓިސް ހަރުކުރެވޭނެއެވެ. 

	
	
	(ރ)
	
	މި މާއްދާގެ (ށ) އެއްގޮތްވާ ގޮތުގެމަތިން ރިކޯލް ނޯޓިސް ތަނުގައި ހަރުކުރެވުމުން ރިކޯލް ނޯޓިސް ދީފައިވާ ކަމުގައި ބެލެވޭނެއެވެ.

	
	
	(ބ)
	
	އޮތޯރިޓީން ނެރޭ ރިކޯލް ނޯޓިސް އޮތޯރިޓީގެ ވެބްސައިޓުގައާއި ސޯޝަލް މީޑިޔާ ޕްލެޓްފޯމުތަކުގައި ޝާއިޢުކުރަންވާނެއެވެ. 

	ކާބޯތަކެތީގެ ޚިދުމަތްދޭ ފަރާތަށް އަމިއްލައަށް ފެނިގެން ކާބޯތަކެތި ރިކޯލްކުރުން
	14. 
	
	
	އަންނަނިވި ޙާލަތްތަކުގައި ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފުވެގެން ނުވަތަ އެ ފަދަ ޙާލަތެއް މެދުވެރިވެދާނެކަމަށް ކާބޯތަކެތި ޚިދުމަތްދޭ ފަރާތަށް އަމިއްލައަށް ފެނިއްޖެނަމަ، އެ ތަކެތި ރިކޯލްކުރަންވާނެއެވެ.

	
	
	(ހ)
	
	އޮތޯރިޓީން ނުވަތަ ކާބޯތަކެތި އުފެއްދި ފަރާތުން ނުވަތަ ފޯރުކޮށްދިން ފަރާތުން ރިކޯލް ނޯޓިސްއެއް ނެރުން؛

	
	
	(ށ)
	
	ކާބޯތަކެތި ޚިދުމަތްދޭ ފަރާތުގެ އަމިއްލަ އޮޕަރޭޝަންގައި ކުރާ ތަޙްލީލަކުން ނުވަތަ އެ ފަރާތަށް ލިބޭ ޝަކުވާއަކާ ގުޅިގެން އަމިއްލައަށް ކުރާ ތަޙްލީލަކުން ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން އެކުލަވާލާފައިވާ ގަވާއިދަކާ ނުވަތަ މިންގަނޑަކާ ނުވަތަ އިޖުރާއަތަކާ ޚިލާފުވާ ނުވަތަ އެ ފަދަ ޙާލަތެއް މެދުވެރިވެދާނެ އެއްޗެއްކަމަށް ފެނުން.

	ރިކޯލް ނޯޓިސްގެ މިންގަނޑު
	15. 
	
	
	އޮތޯރިޓީން ނުވަތަ ކާބޯތަކެތީގެ ޚިދުމަތްދޭ ފަރާތުން ނެރޭ ރިކޯލް ނޯޓިސްގައި މަދުވެގެން އަންނަނިވި މަޢުލޫމާތު ހުންނަންވާނެއެވެ.

	
	
	(ހ)
	
	ރިކޯލްކުރެވޭ ކާބޯތަކެތީގެ ނަމާއި ބާވަތް؛ 

	
	
	(ށ)
	
	ރިކޯލްކުރެވޭ ކާބޯތަކެތީގެ ބްރޭންޑް؛

	
	
	(ނ)
	
	ރިކޯލްކުރެވޭ ކާބޯތަކެތި އުފެއްދި، ވިއްކި، ނުވަތަ ފޯރުކޮށްދިން ފަރާތް؛

	
	
	(ރ)
	
	ރިކޯލްކުރެވޭ ކާބޯތަކެތީގެ ބެޗް ނަންބަރު؛

	
	
	(ބ)
	
	ރިކޯލްކުރެވޭ ކާބޯތަކެތި އުފެއްދި ތާރީޚް؛

	
	
	(ޅ)
	
	ރިކޯލްކުރެވޭ ކާބޯތަކެތީގެ މުއްދަތު ހަމަވާ ތާރީޚް؛

	
	
	(ކ)
	
	ރިކޯލްކުރެވޭ ސަބަބު؛

	
	
	(އ)
	
	ޞިއްޙީ އިންޒާރުތަކާއި ބޭނުންނުކުރުމަށް އަންގާ އެންގުން؛

	
	
	(ވ)
	
	ރިކޯލްކުރެވޭ ކާބޯތަކެއްޗާމެދު ޢަމަލުކުރަންވީގޮތް؛

	
	
	(މ)
	
	ރިކޯލް ނޯޓިސްއާ ގުޅިގެން ގުޅަންޖެހޭ ފަރާތާއި ނަންބަރު.

	ރިކޯލް ނިޒާމު ޤާއިމުކުރުން
	16. 
	
	
	ކާބޯތަކެތީގެ ޚިދުމަތްދޭ ކޮންމެ ފަރާތަކުން ކާބޯތަކެތި ރިކޯލްކުރާ ޙާލަތުގައި ޢަމަލުކުރާނެ ރިކޯލް ނިޒާމެއް ޤާޢިމުކުރަންވާނެއެވެ.

	ރިކޯލް ނިޒާމުގެ މިންގަނޑު
	17. 
	
	
	މި ގަވާއިދުގެ 16 ވަނަ މާއްދާގެ ދަށުން ކާބޯތަކެތީގެ ޚިދުމަތްދޭ ފަރާތްތަކުން ޤާއިމުކުރާ ރިކޯލް ނިޒާމުގައި މަދުވެގެން އަންނަނިވި ކަންކަން ފުރިހަމަވާންވާނެއެވެ.

	
	
	(ހ)
	
	ކާބޯތަކެއްޗާ ގުޅޭގޮތުން މަދުވެގެން އަންނަނިވި މަޢުލޫމާތު ހިމެނޭގޮތުން ޓްރޭސަބިލިޓީ ޤާއިމުކޮށްފައި ހުރުން؛

	
	
	
	(1) 
	ކާބޯތަކެތީގެ ނަމާއި ބާވަތް؛

	
	
	
	(2) 
	ކާބޯތަކެތި އުފެއްދި ނުވަތަ ވިއްކި ނުވަތަ ފޯރުކޮށްދިން ފަރާތުގެ ނަމާއި އެޑްރެހާއި ގުޅޭނެ ނަންބަރު ނުވަތަ ގޮތް؛

	
	
	
	(3) 
	ކާބޯތަކެތި ލިބުނު ނުވަތަ ގަތް ތާރީޚް؛

	
	
	
	(4) 
	ކާބޯތަކެތީގެ ބްރޭންޑްގެ މަޢުލޫމާތު؛

	
	
	
	(5) 
	ކާބޯތަކެތީގެ ބެޗް ނަންބަރު؛

	
	
	
	(6) 
	ކާބޯތަކެތި އުފެއްދި ތާރީޚް؛

	
	
	
	(7) 
	ކާބޯތަކެތީގެ މުއްދަތު ހަމަވާ ތާރީޚް؛

	
	
	
	(8) 
	ކާބޯތަކެތި ވިއްކި ފަރާތުގެ މަޢުލޫމާތު.

	
	
	(ށ)
	
	އެ ފަރާތަކުން ކާބޯތަކެތި ވިއްކާފައިވާ ނުވަތަ ފޯރުކޮށްދީފައިވާ ކަސްޓަމަރުންނަށް ރިކޯލް ނޯޓިސް ފޮނުވުމުގައި ޢަމަލުކުރަން ރާވާފައިވާ ގޮތް؛

	
	
	(ނ)
	
	ރިކޯލްކުރުމުގެ މަސައްކަތް ކުރާނެ ފަރާތްތަކާއި، ރިކޯލް މަސައްކަތަށް ޒިންމާވާނެ ފަރާތުގެ މަޢުލޫމާތު؛

	
	
	(ރ)
	
	އެ ފަރާތްތަކުގެ ބެލުމުގެ ދަށުގައި ހުރި ރިކޯލްކޮށްފައިވާ ކާބޯތަކެއްޗާމެދު ޢަމަލުކުރާނެ ގޮތް؛

	
	
	(ބ)
	
	ރިކޯލްކޮށްފައިވާ ކާބޯތަކެއްޗަކީ އިތުރަށް ބޭނުންކުރެވޭނެ ތަކެއްޗެއްނޫންނަމަ، އެ ތަކެތި ނައްތާލުމުގައި ޢަމަލުކުރާނެގޮތް؛

	
	
	(ޅ)
	
	ކޮންސިއުމަރުންނާއި ކަސްޓަމަރުންގެ ޝަކުވާ ބެލުމުގެ ނިޒާމާއި، އެފަރާތްތަކަށް ލިބިފައިވާ ގެއްލުންތަކަށް ޒިންމާވާނެގޮތް؛

	
	
	(ކ)
	
	ރިކޯލްކޮށްފައިވާ ކާބޯތަކެތި ރިކޯލްކުރި ގޮތާއި، އެ މަސައްކަތް ކުރިގޮތުގެ ރިޕޯޓު އެކުލަވާލުން.

	ރިކޯޑު ބެލެހެއްޓުން
	18. 
	(ހ)
	
	މި ގަވާއިދުގެ 17 ވަނަ މާއްދާގެ (ހ) ގެ ދަށުން ކާބޯތަކެތި ޚިދުމަތްދޭ ފަރާތުން ބަލަހައްޓާ ރިކޯޑުތައް އެ ކާބޯތަކެއްޗެއްގެ މުއްދަތު ހަމަވާ ތާރީޚުން ފެށިގެން 6 (ހައެއް) މަސް ދުވަހުގެ މުއްދަތަށް ރައްކާކޮށްފައި ބަހައްޓަންވާނެއެވެ.

	
	
	(ށ)
	
	މި ގަވާއިދުގެ 17 ވަނަ މާއްދާގެ (އ) ގެ ދަށުން ކާބޯތަކެތި ޚިދުމަތްދޭ ފަރާތުން ތައްޔާރުކުރާ ރިޕޯޓު 5 (ފަހެއް) އަހަރު ދުވަހުގެ މުއްދަތަށް ރައްކާކޮށްފައި ބަހައްޓަންވާނެއެވެ.

	އޮތޯރިޓީގެ ރިކޯލް ނޯޓިސްއަށް ޢަމަލުކުރުން
	19. 
	(ހ)
	
	އޮތޯރިޓީން ރިކޯލް ނޯޓިސްއެއް ދޫކުރުމުން، ކާބޯތަކެތި ޚިދުމަތްދޭ ފަރާތަކުން އެ ނޯޓިސްއާ އެއްގޮތްވާ ގޮތުގެމަތިން ރިކޯލްކޮށްފައިވާ ކާބޯތަކެތި ވަގުތުން ބާޒާރުން ނަގައި، ރިކޯލްކުރަންވާނެއެވެ.

	
	
	(ށ)
	
	[bookmark: _GoBack]އޮތޯރިޓީން ރިކޯލް ނޯޓިސްއެއް ދޫކުރުމުން، ކާބޯތަކެތި ޚިދުމަތްދޭ ފަރާތަކުން އެ ނޯޓިސްއާ އެއްގޮތްވާ ގޮތުގެމަތިން އެފަދަ ކާބޯތަކެތި އުފެއްދުމާއި ވިއްކުމާއި ފޯރުކޮށްދިނުމާއި އިމްޕޯޓްކުރުމާއި އެކްސްޕޯޓުކުރުން ވަގުތުން ހުއްޓާލަންވާނެއެވެ.

	
	
	(ނ)
	
	އޮތޯރިޓީން ރިކޯލް ނޯޓިސްއެއް ދޫކުރުމުން، ކާބޯތަކެތި ޚިދުމަތްދޭ ފަރާތަކުން އެ ނޯޓިސްއާ އެއްގޮތްވާ ގޮތުގެމަތިން އެފަދަ ކާބޯތަކެތި ފޯރުކޮށްދީފައިވާ ނުވަތަ ވިއްކާފައިވާ ފަރާތްތަކަށް ގިނަވެގެން 24 (ސައުވީސް) ގަޑިއިރުގެ ތެރޭގައި ރިކޯލްކުރުމުގެ ނޯޓިސް ފޮނުވަންވާނެއެވެ.

	
	
	(ރ)
	
	އޮތޯރިޓީން ރިކޯލް ނޯޓިސްއެއް ދޫކުރުމުން، ކާބޯތަކެތި ޚިދުމަތްދޭ ފަރާތަކުން ޤާއިމުކޮށްފައިވާ ރިކޯލް ނިޒާމާ އެއްގޮތަށް އެ ކާބޯތަކެއްޗާމެދު ޢަމަލުކުރާކަން އެ ފަރާތަކުން ކަށަވަރުކޮށް، ޢަމަލުކުރި ގޮތުގެ ރިކޯޑު ބަލަހައްޓަންވާނެއެވެ. 

	
	
	(ބ)
	
	މި މާއްދާގެ (ރ) ގެ ދަށުން ކާބޯތަކެތީގެ ޚިދުމަތްދޭ ފަރާތުން ބަލަހައްޓާ ރިކޯޑު އޮތޯރިޓީން ބަލަން ބޭނުންވެއްޖެނަމަ، އޮތޯރިޓީން އަންގާ މުއްދަތެއްގެ ތެރޭގައި އެ ރިކޯޑު އޮތޯރިޓީއަށް ފޮނުވަންވާނެއެވެ.

	
	
	(ޅ)
	
	މި މާއްދާގެ ދަށުން އޮތޯރިޓީން ދޫކުރާ ރިކޯލް ނޯޓިސްއަކާ ގުޅިގެން ކާބޯތަކެތި ޚިދުމަތްދޭ ފަރާތުން ކުރަމުންދާ ރިކޯލްކުރުމުގެ މަސައްކަތް މޮނިޓަރކޮށް ބެލުމަށް އޮތޯރިޓީން ބޭނުންވެއްޖެ ހިނދެއްގައި، އެކަން ކުރުމުގެ އިންތިޒާމް ހަމަޖައްސަދޭންވާނެއެވެ.

	އޮތޯރިޓީގެ އެންގުމާ އެއްގޮތަށް ކާބޯތަކެތި ރިކޯލްނުކުރުން
	20. 
	(ހ)
	
	އޮތޯރިޓީން ދޫކުރާ ރިކޯލް ނޯޓިސްއަކާ އެއްގޮތްވާ ގޮތުގެމަތިން ކާބޯތަކެތި ޚިދުމަތްދޭ ފަރާތަކުން ކާބޯތަކެތި ރިކޯލްކޮށްފައިނުވާނަމަ، ދިވެހި ފުލުހުންގެ ޚިދުމަތުގެ އެހީތެރިކަމާއެކު އެ ތަކެތި ހުރި ތަނަކުން އެ ތަކެތި ނެގުމުގެ ބާރު އޮތޯރިޓީއަށް ލިބިގެންވެއެވެ. 

	
	
	(ށ)
	
	މި މާއްދާގެ (ހ) ގެ ދަށުން އޮތޯރިޓީން ނަގާ ކާބޯތަކެތި ނައްތާލާނީ ކަމާގުޅޭ ގަވާއިދާ އެއްގޮތްވާ ގޮތުގެމަތިން އޮތޯރިޓީންނެވެ.

	އޮތޯރިޓީގެ ޚަރަދަށް ޒިންމާވުން

	21. 
	(ހ)
	
	މި ގަވާއިދުގެ 20 ވަނަ މާއްދާގެ ދަށުން ކާބޯތަކެތި ރިކޯލްކުރުމަށް އެއްވެސް ޚަރަދެއް އޮތޯރިޓީން ކުރަންޖެހިއްޖެނަމަ، އެ ޚަރަދަށް ޒިންމާވާނީ ކާބޯތަކެތީގެ ޚިދުމަތްދޭ ފަރާތުންނެވެ.

	
	
	(ށ)
	
	މި މާއްދާގެ ދަށުން އޮތޯރިޓީން އަންގާ އެންގުމަކާ އެއްގޮތަށް ކާބޯތަކެތި ނިސްބަތްވާ ފަރާތުން ޢަމަލުނުކުރުމުގެ ސަބަބުން އެ އަމުރު ތަންފީޛުކުރުމަށް އޮތޯރިޓީން ކުރަން ޖެހުނު ޚަރަދު ހޯދުމަށް އޮތޯރިޓީން ލިޔުމުން ކާބޯތަކެތި ޚިދުމަތްދޭ ފަރާތަށް އަންގަންވާނެއެވެ.

	
	
	(ނ)
	
	މި މާއްދާގެ (ށ) ގެ ދަށުން އޮތޯރިޓީން ފޮނުވާ ނޯޓިސްއާ އެއްގޮތްވާ ގޮތުގެމަތިން ޚަރަދުގެ ފައިސާ ދައްކާފައިނުވާނަމަ، އެ ފައިސާ ޝަރުޢީ ކޯޓުތައް މެދުވެރިކޮށް ހޯދުމުގެ ބާރު އޮތޯރިޓީއަށް ލިބިގެންވެއެވެ.

	މުދާ ގަންނަ ފަރާތާއި ޚިދުމަތް ލިބިގަންނަ ފަރާތުގެ ޝަކުވާތަކާއި ގެއްލުންތަކަށް ޒިންމާވުން
	22. 
	
	
	ރިކޯލްކޮށްފައިވާ ކާބޯތަކެއްޗަކީ މުދާ ގަންނަ ފަރާތާއި ޚިދުމަތް ލިބިގަންނަ ފަރާތަށް ފޯރުކޮށްދީފައިވާ ކާބޯތަކެއްޗެއްނަމަ، ރިކޯލްކޮށްފައިވާ ކާބޯތަކެއްޗާ ގުޅިގެން ކޮންސިއުމަރުން ހުށަހަޅާ ޝަކުވާތަކާއި ކޮންސިއުމަރުންނަށް ލިބިފައިވާ ގެއްލުމަކަށް ކާބޯތަކެތީގެ ވެރިފަރާތުން ޒިންމާވާންވާނެއެވެ.

	ހަތަރުވަނަ ބާބު
ކާބޯތަކެތި ނައްތާލުން

	ނައްތާލަންޖެހޭ ކާބޯތަކެތި
 
	23. 
	
	
	އަންނަނިވި ޙާލަތްތަކުގައި ކާބޯތަކެއްޗަކީ ނައްތާލަންޖެހޭ ކާބޯތަކެތީގެ ގޮތުގައި ބެލެވޭނެއެވެ.                                                                  

	
	
	(ހ)
	
	ކާބޯތަކެތީގެ ރައްކާތެރިކަމުގެ ޤާނޫނާއި އެ ޤާނޫނުގެ ދަށުން ހަދާފައިވާ ގަވާއިދުތަކާއި އެ ޤާނޫނުގެ ދަށުން ކަނޑައަޅާފައިވާ މިންގަނޑުތަކާ ޚިލާފުވުން؛

	
	
	(ށ)
	
	އެހެން ޤާނޫނަކާއި އެ ޤާނޫނުގެ ދަށުން ހަދާފައިވާ ގަވާއިދުތަކާއި އެ ޤާނޫނުގެ ދަށުން ކަނޑައަޅާފައިވާ މިންގަނޑުތަކާ ޚިލާފުވުން؛                             

	
	
	(ނ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 60 ވަނަ މާއްދާގައި ކަނޑައަޅާފައިވާ ބަލައި ފާސްކުރުމުގެ އިޚްތިޔާރުގެ ދަށުން ކަމާބެހޭ އިންސްޕެކްޓަރުން ކާބޯތަކެތި ބަލައި ފާސްކުރުމަށްފަހު، އެ ތަކެއްޗަކީ ނައްތާލަންޖެހޭ ކާބޯތަކެތިކަމަށް ކަނޑައަޅާފައިވުން؛                                  

	
	
	(ރ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 57 ވަނަ މާއްދާއާއި 58 ވަނަ މާއްދާއާއި 59 ވަނަ މާއްދާއާއި 65 ވަނަ މާއްދާގެ ދަށުން ހިފަހައްޓާފައިވާ ކާބޯތަކެއްޗަކީ އަވަހަށް ހަލާކުވެދާފަދަ ތަކެއްޗަށްވުން ނުވަތަ އެތަކެތީގެ ސަބަބުން ޞިއްޙަތަށް ގެއްލުމެއްވެދާނެފަދަ ނުރައްކަލެއް އޮތުމުން، އެ ތަކެއްޗަކީ ނައްތާލަންޖެހޭ ކާބޯތަކެތިކަމަށް ކަނޑައަޅާފައިވުން؛                           

	
	
	(ބ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 58 ވަނަ މާއްދާއާއި 59 ވަނަ މާއްދާގެ ދަށުން ހިފަހައްޓާފައިވާ ކާބޯތަކެތި ހިފެހެއްޓުމަށްފަހު އެތަކެތި އަނބުރާ ނުގެންގޮސް ނުވަތަ އެތަކެއްޗަކީ ނައްތާލަންޖެހޭ ކާބޯތަކެތި ކަމަށް ކަނޑަނާޅާ، އެތަކެއްޗަކީ އަވަހަށް ހަލާކުވާ ތަކެއްޗެއްނަމަ 7 (ހަތެއް) ދުވަހުގެ މުއްދަތު ފާއިތުވެފައިވުން، އަދި އެނޫންނަމަ 60 (ފަސްދޮޅަސް) ދުވަހުގެ މުއްދަތު ފާއިތުވެފައިވުން؛

	
	
	(ޅ)
	
	ކާބޯތަކެތީގެ ރައްކާތެރިކަމުގެ ޤާނޫނުގެ 65 ވަނަ މާއްދާގެ ދަށުން ހިފަހައްޓާފައިވާ ކާބޯތަކެތި ހިފެހެއްޓުމަށްފަހު އެތަކެތި އަނބުރާ ނުގެންގޮސް ނުވަތަ އެތަކެއްޗަކީ ނައްތާލަންޖެހޭ ކާބޯތަކެތި ކަމަށް ކަނޑަނާޅާ، އެތަކެއްޗަކީ އަވަހަށް ހަލާކުވާ ތަކެއްޗެއްނަމަ 7 (ހަތެއް) ދުވަހުގެ މުއްދަތު ފާއިތުވުން، އަދި އެނޫންނަމަ 60 (ފަސްދޮޅަސް) ދުވަހުގެ މުއްދަތު ފާއިތުވެފައިވުން؛           

	
	
	(އ) 
	
	އެހެން ޤާނޫނަކުން ލިބޭ ބާރުގެ ދަށުން ކާބޯތަކެތި ބަލައި ފާސްކުރުމަށްފަހު، އެ ތަކެއްޗަކީ ނައްތާލަންޖެހޭ ކާބޯތަކެތިކަމަށް ކަމާބެހޭ އިދާރާއަކުން ކަނޑައަޅާފައިވުން.

	އަމިއްލަ އިޚްތިޔާރުގައި ނައްތާލުން

	24. 
	
	
	މި ގަވާއިދުގެ 4 ވަނަ މާއްދާގައިވާ ގޮތުގެމަތިން، ކާބޯތަކެއްޗަކީ ނައްތާލަންޖެހޭ ކާބޯތަކެތިކަމަށް ބެލެވޭނަމަ، އެ ކާބޯތަކެތީގެ ވެރިފަރާތުން އަމިއްލަ އިޚްތިޔާރުގައި އެ ތަކެތި ނައްތާލަންވާނެއެވެ.

	އެންގުމެއްގެ ދަށުން ނައްތާލުން
	25. 
	(ހ)
	
	މި ގަވާއިދުގެ 23 ވަނަ މާއްދާގެ (ނ) އިން ފެށިގެން (ޅ) ގައިވާ ގޮތުގެމަތިން، ކަމާބެހޭ އިދާރާއަކުން ކާބޯތަކެއްޗަކީ ނައްތާލަންޖެހޭ ކާބޯތަކެތިކަމަށް ކަނޑައަޅައި، އެ ތަކެތި ނައްތާލުމަށް އެ ތަކެތީގެ ވެރިފަރާތަށް އަންގައިފިނަމަ، އެ ތަކެތި ނައްތާލުމުގެ މަސައްކަތް ފެށުމަކީ އެ ތަކެތީގެ ވެރިފަރާތުގެ މައްޗަށް ލާޒިމްކަމެކެވެ.

	
	
	(ށ)
	
	މި މާއްދާގެ (ހ) ގެ ދަށުން ކާބޯތަކެތި ނައްތާލަންވާނީ ކަމާބެހޭ އިދާރާއިން ދީފައިވާ ނޯޓިސްގައި ކަނޑައަޅާފައިވާ މުއްދަތުގެ ތެރޭގައެވެ.

	ހިފަހައްޓާފައިވާ ކާބޯތަކެތި ނައްތާލުން
	26. 
	(ހ)
	
	އަންނަނިވި ޙާލަތްތަކުގައި ކާބޯތަކެތީގެ ރައްކާތެރިކަމުގެ ޤާނޫނުގެ 57 ވަނަ މާއްދާއާއި 58 ވަނަ މާއްދާއާއި 59 ވަނަ މާއްދާއާއި 65 ވަނަ މާއްދާގެ ދަށުން ހިފަހައްޓާފައިވާ ކާބޯތަކެތި ނައްތާލުމުގެ މަސައްކަތް ފެށުމުގެ ފުރިހަމަ އިޚްތިޔާރު ކަމާބެހޭ އިދާރާއަށް ލިބިގެންވެއެވެ.

	
	
	
	(1) 
	އެ ކާބޯތަކެއްޗަކީ މި ގަވާއިދުގެ 23 ވަނަ މާއްދާގައިވާ ގޮތުގެމަތިން ނައްތާލަންޖެހޭ ކާބޯތަކެތިކަމަށް ކަނޑައަޅާފައިވުން؛

	
	
	
	(2) 
	އެ ކާބޯތަކެތި ކަމާބެހޭ އިދާރާއެއްގައި ހިފެހެއްޓުމަށްފަހު، އެތަކެތި އަނބުރާ ނުގެންގޮސް ނުވަތަ އެ ތަކެއްޗަކީ ނައްތާލަންޖެހޭ ކާބޯތަކެތި ކަމަށް ކަނޑަނާޅާ، އެތަކެއްޗަކީ އަވަހަށް ހަލާކުވާ ތަކެތި ނަމަ 7 (ހަތެއް) ދުވަހުގެ މުއްދަތު ހިނގައިދިޔުން، އަދި އެނޫންނަމަ 60 (ފަސްދޮޅަސް) ދުވަހުގެ މުއްދަތު ހިނގައިދިޔުން؛           

	
	
	
	(3) 
	އެ ކާބޯތަކެއްޗަކީ އަވަހަށް ހަލާކުވެދާފަދަ ތަކެއްޗަށްވުން ނުވަތަ އެ ކާބޯތަކެތީގެ ސަބަބުން ޞިއްޙަތަށް ގެއްލުމެއްވެދާނެފަދަ ނުރައްކަލެއް އޮތުން.

	
	
	(ށ)
	
	މި މާއްދާގެ ދަށުން ކާބޯތަކެތި ނައްތާލުމުގެ މަސައްކަތް ފެށުމުގެ ކުރިން، ކަމާބެހޭ އިދާރާއިން އެ ކާބޯތަކެތީގެ ވެރިފަރާތަށް އެކަން ލިޔުމުން އަންގަންވާނެއެވެ.

	މިންގަނޑު
	27. 
	(ހ)
	
	މި ގަވާއިދުގެ ދަށުން ނައްތާލަންޖެހޭ ކާބޯތަކެތި ނައްތާލަންވާނީ ޤާނޫނު ނަންބަރު 2022/24 (ކުނި މެނޭޖްކުރުމުގެ ޤާނޫނު) އާއި، އެ ޤާނޫނުގެ ދަށުން ހަދާ ގަވާއިދުތަކާއި، ކަމާ ގުޅުންހުރި އެހެނިހެން ޤާނޫނުތަކާއި ގަވާއިދުތަކާއި މިންގަނޑުތަކާ އެއްގޮތްވާ ގޮތުގެމަތިންނެވެ.                                                  

	
	
	(ށ)
	
	މި ގަވާއިދުގެ ދަށުން ނައްތާލަންޖެހޭ ކާބޯތަކެތި ނައްތާލަންވާނީ އެ އެއްޗެއް ނައްތާލުމަށް ވަކި މިންގަނޑެއް ކަނޑައަޅާފައިވާނަމަ އެ މިންގަނޑަކަށް، އެ ތަކެތި ނައްތާލުމުގެ ސަބަބުން ތިމާވެށި ތަޣައްޔުރުނުވާނެ އަދި ގެއްލުމެއް ނުވާނެފަދަ ގޮތަކަށެވެ. 

	
	
	(ނ) )
	
	މި ގަވާއިދުގެ ދަށުން ނައްތާލަންޖެހޭ ކާބޯތަކެތި ނައްތާލަންވާނީ އެތަކެތި އަލުން ބޭނުންކުރެވޭނެ އެއްވެސް ފުރުޞަތެއް ނުލިބޭނެ މިންވަރަށެވެ.

	އޮތޯރިޓީއަށް އެންގުން
	28. 
	(ހ)
	
	ކަމާބެހޭ އިދާރާއަކުން ހިފަހައްޓާފައިވާ ކާބޯތަކެއްޗަކީ ކާބޯތަކެތީގެ ރައްކާތެރިކަމުގެ ޤާނޫނުގެ ދަށުން ނައްތާލަންޖެހޭ ކާބޯތަކެތިނަމަ، އެ ތަކެތި ނައްތާލުމުގެ ކުރިން އޮތޯރިޓީއަށް ލިޔުމުން އަންގަންވާނެއެވެ.

	
	
	(ށ)
	
	މި މާއްދާގެ ދަށުން އޮތޯރިޓީއަށް އަންގާ އެންގުމުގައި އަންނަނިވި ކަންކަން ފުރިހަމަވާންވާނެއެވެ.

	
	
	
	(1) 
	ކާބޯތަކެތި ނިސްބަތްވާ ފަރާތުގެ މަޢުލޫމާތު؛

	
	
	
	(2) 
	ނައްތާލަން ކަނޑައަޅާ ކާބޯތަކެތީގެ ތަފްޞީލް؛

	
	
	
	(3) 
	ނައްތާލަންޖެހޭ ސަބަބު؛

	
	
	
	(4) 
	ނައްތާލަން ކަނޑައަޅާ މުއްދަތު.

	ވެރިފަރާތަށް ނޯޓިސް ފޮނުވުން
	29. 
	(ހ)
	
	މި ގަވާއިދުގެ ދަށުން އޮތޯރިޓީން ނުވަތަ ކަމާބެހޭ އިދާރާއަކުން ހިފަހައްޓާފައިވާ ކާބޯތަކެއްޗަކީ ނައްތާލަންޖެހޭ ކާބޯތަކެތި ކަމުގައިވާނަމަ، އެ ކާބޯތަކެތި ނައްތާލުމަށް އަންގައި، އެތަކެތީގެ ވެރިފަރާތަށް ލިޔުމުން ނޯޓިސްއެއް ފޮނުވަންވާނެއެވެ.

	
	
	(ށ)
	
	މި މާއްދާގެ (ހ) ގެ ދަށުން ފޮނުވާ ނޯޓިސްގައި މަދުވެގެން އަންނަނިވި މަޢުލޫމާތު ހިމަނަންވާނެއެވެ.

	
	
	
	(1) 
	ލިޔުން ރައްދުވާ ފަރާތުގެ ނަމާއި، އެޑްރެސް، އަދި ގުޅޭނެ މަޢުލޫމާތު؛

	
	
	
	(2) 
	ނައްތާލަން ކަނޑައަޅާ ކާބޯތަކެތީގެ ތަފްޞީލް؛

	
	
	
	(3) 
	ނައްތާލަންޖެހޭ ސަބަބު؛

	
	
	
	(4) 
	ނައްތާލަންޖެހޭ މުއްދަތު؛

	
	
	
	(5) 
	ނައްތާލަންޖެހޭ މުއްދަތުގައި ނައްތާނުލައިފިނަމަ ކަމާބެހޭ އިދާރާއަކުން ނުވަތަ އޮތޯރިޓީން އިސްވެ އެތަކެތި ނައްތާލާނެ މުއްދަތު؛

	
	
	
	(6) 
	ލިޔުމާ ގުޅިގެން ގުޅަންޖެހޭ ފަރާތުގެ މަޢުލޫމާތު.

	
	
	(ނ)
	
	މި މާއްދާގެ ދަށުން އޮތޯރިޓީން ނުވަތަ ކަމާބެހޭ އިދާރާއަކުން ފޮނުވާ ނޯޓިސްއާ އެއްގޮތްވާ ގޮތުގެމަތިން ކާބޯތަކެތި ނައްތާލުމަކީ އެ ކާބޯތަކެތީގެ ވެރިފަރާތުގެ ޒިންމާއެކެވެ.

	
	
	(ރ)
	
	މި މާއްދާގެ ދަށުން ކަމާބެހޭ އިދާރާއަކުން ފޮނުވާ ނޯޓިސްއާ އެއްގޮތަށް ކާބޯތަކެތީގެ ވެރިފަރާތުން ޢަމަލުނުކޮށްފިނަމަ، ކަމާބެހޭ އިދާރާއިން ނުވަތަ އޮތޯރިޓީން އިސްވެ އެތަކެތި ނައްތާލުމުގެ މަސައްކަތް ކުރެވިދާނެއެވެ.

	ނައްތާލުމުގެ މުއްދަތު
	30. 
	(ހ)
	
	މި ގަވާއިދުގެ ދަށުން ކަމާބެހޭ އިދާރާއަކުން ނައްތާލަންޖެހޭ ކާބޯތަކެތި ނައްތާލުމަށް އަންނަނިވި މުއްދަތުގެ ތެރޭގައި ކުނި ނައްތާލުމުގެ ޚިދުމަތްދޭ ފަރާތަކަށް އެ ތަކެތި ގެންގޮސް ނައްތާލުމުގެ މަސައްކަތް ފަށަންވާނެއެވެ.

	
	
	
	(1) 
	އޮތޯރިޓީގެ އެންގުމެއްގެ ދަށުން ކާބޯތަކެތި ނައްތާލާނަމަ އެ އެންގުމުގައި ކަނޑައަޅާފައިވާ މުއްދަތުގެ ތެރޭގައި؛                         

	
	
	
	(2) 
	އެ ކާބޯތަކެއްޗަކީ އަވަހަށް ހަލާކުވާފަދަ ނުވަތަ އޭގެ ސަބަބުން ޞިއްޙަތަށް ގެއްލުމެއްވެދާނެފަދަ ނުރައްކަލެއް އޮތް ތަކެއްޗެއްނަމަ ވީހާވެސް އަވަހަކަށް؛                                             

	
	
	
	(3) 
	ހިފަހައްޓާފައިވާ ކާބޯތަކެތި ނައްތާލާނަމަ އެ އިދާރާއަކުން ބަލައި ފާސްކުރުމަށް ފަހު އެ ތަކެއްޗަކީ ނައްތާލަންޖެހޭ ކާބޯތަކެތިކަމަށް ކަނޑައަޅާތާ 20 (ވިހި) ދުވަހުގެ ތެރޭގައި؛

	
	
	
	(4) 
	ކާބޯތަކެތި އިދާރާގައި ހިފެހެއްޓުމަށްފަހު، އެ ތަކެތި އަނބުރާ ނުގެންގޮސް ނުވަތަ އެ ތަކެއްޗަކީ ނައްތާލަންޖެހޭ ކާބޯތަކެތިކަމަށް ކަނޑަނާޅާ 60 (ފަސްދޮޅަސް) ދުވަހުގެ މުއްދަތު ހިނގާތާ 10 (ދިހަ) ދުވަހުގެ ތެރޭގައި؛

	
	
	
	(5) 
	މި ގަވާއިދުގެ ދަށުން ނުވަތަ އެހެން ޤާނޫނެއްގެ ދަށުން އިދާރާއަކުން ކާބޯތަކެއްޗަކީ ނައްތާލަންޖެހޭ ކާބޯތަކެތިކަމަށް ނިންމާ ނިންމުމަކާމެދު ޝަކުވާ ހުށަހެޅުމަށް ކަނޑައަޅާފައިވާ މުއްދަތުގެ ތެރޭގައި ޝަކުވާ ހުށަހަޅާފައިވާނަމަ އެ މައްސަލައެއް ނިމޭތާ 10 (ދިހައެއް) ދުވަހުގެ ތެރޭގައި؛              

	
	
	(ށ)
	
	މި މާއްދާގެ (ހ) ގައި އެހެން ބަޔާންކޮށްފައިވީނަމަވެސް، ކާބޯތަކެއްޗަކީ އަވަހަށް ހަލާކުވާފަދަ ނުވަތަ އޭގެ ސަބަބުން ޞިއްޙަތަށް ގެއްލުމެއްވެދާނެފަދަ ނުރައްކަލެއް އޮތް ތަކެއްޗެއްނަމަ އެ ތަކެތި ވަގުތުން ނައްތާލުމަށް، ނުވަތަ ނައްތާލުމަށް އެންގުމުގެ އިޚްތިޔާރު އޮތޯރިޓީއަށް ލިބިގެންވެއެވެ.                                         

	
	
	(ނ)
	
	މި މާއްދާގެ (ހ) ގައި ބަޔާންކޮށްފައިވާ މުއްދަތުގެތެރޭގައި ކަމާބެހޭ އިދާރާއަކުން ނައްތާލަންޖެހޭ ކާބޯތަކެތި ނައްތާނުލައިފިނަމަ، އެކަމުގައި އޮތޯރިޓީއަށް ސީދާ ވަދެ، ބޭނުންވާ ފިޔަވަޅެއް އެޅުމުގެ ބާރު ލިބިގެންވެއެވެ.                                         

	ކާބޯތަކެތި ނައްތާލުމަށް ގެންދިޔުން
	31. 
	
	
	މި ގަވާއިދުގެ ދަށުން ނައްތާލުމުގެ ނޯޓިސް ލިބުމުން ނައްތާލަން ކަނޑައަޅާފައިވާ ކާބޯތަކެތި، އެއީ އޮތޯރިޓީގެ ނުވަތަ ކަމާބެހޭ އިދާރާގެ ބެލުމުގެ ދަށުގައި ބަހައްޓާފައިވާ ތަކެތި ކަމުގައިވީނަމަވެސް، ނުވަތަ ވެރިފަރާތުގެ ބެލުމުގެ ދަށުގައި ހުރި ތަކެތި ކަމުގައިވީނަމަވެސް، އެތަކެތި ނައްތާލުމަށްޓަކައި، ކުނި ނައްތާލުމުގެ ޚިދުމަތްދޭ ފަރާތަކަށް ގެންދިއުމަކީ އެ ތަކެތީގެ ވެރިފަރާތުގެ ޒިންމާއެކެވެ.

	ނައްތާލުމުގެ ޚަރަދު
	32. 
	(ހ)
	
	މި ގަވާއިދުގެ ދަށުން ނައްތާލަންޖެހޭ ކާބޯތަކެތި ނައްތާލުމަށް ހިނގާ އެންމެހައި ޚަރަދަށް ޒިންމާވާނީ ނައްތާލަންޖެހޭ ކާބޯތަކެތީގެ ވެރިފަރާތުންނެވެ.                                             

	
	
	(ށ)
	
	މި ގަވާއިދުގެ ދަށުން ކާބޯތަކެތި ނައްތާލުމަށް އޮތޯރިޓީން ނުވަތަ ކަމާބެހޭ އިދާރާއަކުން ކުރާ ޚަރަދު ހޯދުމަށް އޮތޯރިޓީން ނުވަތަ ކަމާބެހޭ އިދާރާއިން ނައްތާލަންޖެހޭ ކާބޯތަކެތީގެ ވެރިފަރާތަށް ލިޔުމުން އަންގަންވާނެއެވެ.

	
	
	(ނ)
	
	މި މާއްދާގެ (ށ) ގެ ދަށުން އޮތޯރިޓީން ނުވަތަ ކަމާބެހޭ އިދާރާއިން ފޮނުވާ ނޯޓިސްއާ އެއްގޮތްވާ ގޮތުގެމަތިން ޚަރަދުގެ ފައިސާ ދައްކާފައިނުވާނަމަ، އެ ފައިސާ ޝަރުޢީ ކޯޓުތައް މެދުވެރިކޮށް ހޯދުމުގެ ބާރު އޮތޯރިޓީއަށް ނުވަތަ ކަމާބެހޭ އިދާރާއަށް ލިބިގެންވެއެވެ.

	ފަސްވަނަ ބާބު
ފިޔަވަޅުއެޅުން

	ޖޫރިމަނާކުރުން
	33. 
	(ހ)
	
	މި ގަވާއިދުގެ ދެވަނަ ވަނަ ބާބުގެ ދަށުން އޮތޯރިޓީން އަންގާ އެންގުމަކަށް ކާބޯތަކެތި ޚިދުމަތްދޭ ފަރާތަކުން ޢަމަލުކޮށްފައިނުވާނަމަ، ކަމުގެ ކުޑަބޮޑުމިނަށް ބަލައި އެ ފަރާތެއް 5,000 (ފަސްހާސް) ރުފިޔާއާއި  100,000 (އެއްލައްކަ) ރުފިޔާއާ ދެމެދުގެ އަދަދަކުން ޖޫރިމަނާކުރުމުގެ އިޚްތިޔާރު އޮތޯރިޓީއަށް ލިބިގެންވެއެވެ.

	
	
	(ށ)
	
	މި ގަވާއިދުގައި ތިންވަނަ ބާބުގެ ދަށުން ކާބޯތަކެތި ރިކޯލްކުރުމަށް އޮތޯރިޓީން އަންގާ އެންގުމާ އެއްގޮތަށް ކާބޯތަކެތި ރިކޯލްނުކުރުމަކީ ކުށެކެވެ. އަދި މިފަދަ ކުށެއް ކޮށްފި ފަރާތެއް، އެ ޢަމަލެއްގެ ކުޑަބޮޑުމިނަށް ބަލައި -/10,000 (ދިހަހާސް) ރުފިޔާއާއި -/1,000,000 (އެއްމިލިއަން) ރުފިޔާއާ ދެމެދުގެ ޢަދަދަކުން ޖޫރިމަނާކުރުމުގެ އިޚްތިޔާރު އޮތޯރިޓީއަށް ލިބިގެންވެއެވެ.

	
	
	(ނ) 
	
	މި ގަވާއިދުގެ ހަތަރުވަނަ ބާބުގައި ކަނޑައެޅިފައިވާ އުސޫލުތަކާ އެއްގޮތްވާ ގޮތުގެމަތިން ޢަމަލުކޮށްފައިނުވާނަމަ، ކަމުގެ ކުޑަބޮޑުމިނަށް ބަލައި އެ ފަރާތެއް 5,000 (ފަސްހާސް) ރުފިޔާއާއި  100,000 (އެއްލައްކަ) ރުފިޔާއާ ދެމެދުގެ އަދަދަކުން ޖޫރިމަނާކުރުމުގެ އިޚްތިޔާރު އޮތޯރިޓީއަށް ލިބިގެންވެއެވެ.

	ލައިސަންސް ނުވަތަ ރަޖިސްޓްރީ ހިފެހެއްޓުމާއި ބާޠިލުކުރުން، ނުވަތަ  ހުއްދަ ނުދިނުން
	34. 
	
	
	މި ގަވާއިދުގައި ބަޔާންކޮށްފައިވާ ކުށެއް ކޮށްފި ފަރާތެއް މި ބާބުގެ ދަށުން ކަނޑައަޅާ އަދަބުގެ އިތުރުން، އެ ފަރާތުން ކުރި ޢަމަލަކީ ޢާންމު ޞިއްޙަތަށް ނުރައްކަލެއް ކުރިމަތިކުރުވައިފި ކަމެއްނަމަ، ނުވަތަ އެފަދަ ފަރާތަކުން ތަކުރާރުކޮށް ޤާނޫނާއި މި ގަވާއިދާ ޚިލާފުވާނަމަ، އެ ފަރާތަކަށް ދޫކޮށްފައިވާ ލައިސަންސް ކަނޑައެޅޭ ވަކި މުއްދަތަކަށް ވަގުތީގޮތުން ހިފެހެއްޓުމުގެ، ނުވަތަ އެ ފަރާތަކަށް ދޫކޮށްފައިވާ ރަޖިސްޓްރީއާއި ލައިސްންސް ބާޠިލުކުރުމުގެ، ނުވަތަ ކާބޯތަކެތީގެ އެހެންވެސް ވިޔަފާރިއެއް ކުރުމަށް ހުއްދަ ނުދިނުމުގެ އިޚްތިޔާރު އޮތޯރިޓީއަށް ލިބިގެންވެއެވެ.

	ގެއްލުމުގެ ބަދަލު ހޯދުމަށް އޮތް ހުރަހަކަށް ނުވުން

	35. 
	
	
	މި ގަވާއިދާ ޚިލާފުވުމުގެ ސަބަބުން މި ބާބުގެ ދަށުން ވަކި ފަރާތެއް ޖޫރިމަނާކުރުމަކީ ނުވަތަ އެ ފަރާތަކާމެދު ކާބޯތަކެތީގެ ރައްކާތެރިކަމުގެ ޤާނޫނުގެ ނުވަތަ މި ގަވާއިދުގެ ދަށުން އެނޫން ފިޔަވަޅެއް އެޅުމަކީ، ކާބޯތަކެތީގެ ރައްކާތެރިކަމުގެ ޤާނޫނާއި މި ގަވާއިދާ ޚިލާފަށް އެ ފަރާތުންކުރި ޢަމަލުގެ ސަބަބުން ގެއްލުން ލިބުނު ފަރާތަށް އެކަމުގެ ބަދަލު ހޯދުމަށް ކާބޯތަކެތީގެ ރައްކާތެރިކަމުގެ ޤާނޫނުގެ ދަށުން ލިބޭ ފުރުޞަތަށް އޮތް ހުރަހެއްނޫނެވެ.

	ފަސްވަނަ ބާބު
އެހެނިހެން ކަންކަން

	ޝަކުވާ ހުށަހެޅުން
	36. 
	(ހ)
	
	މި ގަވާއިދުގެ ދަށުން އޮތޯރިޓީން ނިންމާ ނިންމުމަކާމެދު ހިތްހަމަނުޖެހޭނަމަ، އެ ނިންމުމެއް ނިންމާތާ 15 (ފަނަރަ) ދުވަހުގެ ތެރޭގައި އޮތޯރިޓީއަށް ޝަކުވާ ހުށަހެޅިދާނެއެވެ.                                     

	
	
	(ށ)
	
	މި މާއްދާގެ (ހ) ގައި އެހެން ބަޔާންކޮށްފައިވީނަމަވެސް، ޝަކުވާ ހުށަހެޅުމުގެ ފުރުޞަތު ލިބިގެންވަނީ އަވަހަށް ހަލާކުނުވާނެފަދަ ނުވަތަ ޞިއްޙަތަށް ގެއްލުމެއްވެދާނެފަދަ ނުރައްކަލެއް ކުރިމަތިނުވާނެފަދަ ކާބޯތަކެއްޗަކަށް ވުމާއެކު އެ ކާބޯތަކެތި ނައްތާލުމަށް ކަނޑައަޅައިފައިނުވާ ކާބޯތަކެއްޗަށެވެ.  

	
	
	(ނ)
	
	މި މާއްދާގެ (ހ) ގެ ދަށުން އޮތޯރިޓީއަށް ހުށަހަޅާ ޝަކުވާތައް ބެލުމަށް ބޭނުންވާ ކަންކަމާއި ތަޙުލީލުތައް ނިމޭ ތާރީޚުން ފެށިގެން ގިނަވެގެން 30 (ތިރީސް) ދުވަހުގެ ތެރޭގައި ބަލައި، އެ ހުށަހެޅުމާމެދު އޮތޯރިޓީން ގޮތެއް ނިންމަންވާނެއެވެ.

	
	
	(ރ)
	
	މި މާއްދާގެ (ހ) ގެ ދަށުން އޮތޯރިޓީއަށް ހުށަހަޅާ ޝަކުވާއަކާ ގުޅިގެން އޮތޯރިޓީން ނިންމި ގޮތް ޝަކުވާ ހުށަހެޅި ފަރާތަށް ލިޔުމުން ފޯރުކޮށްދޭންވާނެއެވެ.

	
	
	(ބ)
	
	އޮތޯރިޓީން ނިންމާ ނިންމުމާމެދު ހިތްހަމަނުޖެހޭނަމަ، ކަމާބެހޭ ކޯޓަށް އެ މައްސަލައެއް ހުށަހެޅުމުގެ އިޚްތިޔާރު، ޝަކުވާ ހުށަހެޅި ފަރާތަށް ލިބިގެންވެއެވެ.                           

	ގަވާއިދަށް ޢަމަލުކުރަން ފެށުން
	37. 
	
	
	މި ގަވާއިދަށް ޢަމަލުކުރަން ފަށާނީ، މި ގަވާއިދު ދިވެހިސަރުކާރުގެ ގެޒެޓުގައި ޝާއިޢުކުރާތާ 3 (ތިނެއް) މަސްދުވަސް ހަމަވާ ތާރީޚުން ފެށިގެންނެވެ.

	މާނަކުރުން
	38. 
	
	
	މި ގަވާއިދުގައި ޢިބާރާތެއް ނުވަތަ ލަފުޒެއް ބޭނުންކޮށްފައިވާގޮތުން ކަނޑައެޅިގެން އެހެން މާނައެއް ދޭހަނުވާހާ ހިނދަކު، އަންނަނިވި ޢިބާރާތްތަކާއި ލަފުޒުތަކަށް ދީފައިވާނީ، އެ ޢިބާރާތްތަކާއި ލަފުޒުތަކާ ގުޅިގެން ތިރީގައި ދީފައިވާ މާނަކުރުމެވެ.

	
	
	(ހ)
	
	"ނައްތާލުން" ކަމަށް ބުނެފައި އެވަނީ، މި ގަވާއިދުގެ ދަށުން ނައްތާލަންޖެހޭ ކާބޯތަކެތި އުކާލުމަށެވެ.                                                

	
	
	(ށ)
	
	"އޮތޯރިޓީ" ކަމަށް ބުނެފައި އެވަނީ، ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމާބެހޭ ޤާނޫނު) ގެ 8 ވަނަ މާއްދާގެ ދަށުން އުފައްދާފައިވާ މޯލްޑިވްސް ފުޑް އެންޑް ޑްރަގް އޮތޯރިޓީއަށެވެ.                                     

	
	
	(ނ)
	
	"ވެރިފަރާތް" ކަމަށް ބުނެފައި އެވަނީ، އެ ކާބޯތަކެތީގެ މިލްކުވެރިކަން، ބެލެހެއްޓުން ނުވަތަ ޤާނޫނީ ޒިންމާ އުފުލާ ފަރާތަށެވެ. މިގޮތުން މިއީ ކާބޯތަކެތި އުފައްދާ ނުވަތަ ތައްޔާރުކުރާ ފަރާތް، ނުވަތަ ކާބޯތަކެތި ގަނެވިއްކުމުގެ މަސައްކަތް ކުރާ ފަރާތް، ނުވަތަ ކާބޯތަކެތި ގުދަންކުރާ ފަރާތް، ނުވަތަ ކާބޯތަކެތި އިމްޕޯޓުކުރާ ނުވަތަ އެކްސްޕޯޓުކުރާ ފަރާތް، ނުވަތަ ކާބޯތަކެތީގެ ޚިދުމަތްދޭ ފަރާތް، ނުވަތަ ކާބޯތަކެތީގެ ވިޔަފާރި ކުރާ ފަރާތް، ނުވަތަ ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމުގެ ޤާނޫނު) ގެ ތަރަހައިގެ ތެރޭގައި ހިމެނޭ އެހެނިހެން ފަރާތަކަށްވެސް ހިމެނޭގޮތުންނެވެ.

	
	
	(ރ)
	
	"ޤާނޫނު" ކަމަށް ބުނެފައި އެވަނީ، ޤާނޫނު ނަންބަރު 2024/6 (ކާބޯތަކެތީގެ ރައްކާތެރިކަމާބެހޭ ޤާނޫނު) އާއި އެ ޤާނޫނަށް ގެނެވޭ އިސްލާހުތައް ހިމެނޭގޮތަށެވެ.     

